ՏԵՂԵԿԱՆՔ
Եվրասիական տնտեսական միության և դրա անդամ պետությունների՝ 
մի կողմից, և Արաբական Միացյալ Էմիրությունների՝ մյուս կողմից, միջև տնտեսական գործընկերության մասին համաձայնագրի կնքման նպատակահարմարության վերաբերյալ

2022 թվականից բանակցություններ են վարվում Եվրասիական տնտեսական միության և դրա անդամ պետությունների՝ մի կողմից, և Արաբական Միացյալ Էմիրությունների՝ մյուս կողմից, միջև տնտեսական գործընկերության մասին համաձայնագրի (այսուհետ՝ ԵԱՏՄ, ԱՄԷ, Համաձայնագիր) կնքման շուրջ: 
Համաձայնագրի մշակման նպատակով անցկացվել է բանակցությունների չորս փուլ, որոնց շրջանակներում  քննարկվել են համաձայնագրի նախագծի տեքստը, սակագնային ազատականացման հարցերը, ինչպես նաև համաձայնագրերին կից ցանկերը, որոնց մեջ ներառված ապրանքատեսակների հանդեպ Կողմերը պատրաստ են տրամադրել սակագնային արտոնություններ։ 
Համաձայնագրի նպատակն է` ազատականացնել և պարզեցնել Կողմերի միջև ապրանքների առևտուրը, այդ թվում՝ սակագնային և ոչ սակագնային խոչընդոտների նվազեցման միջոցով, աջակցել Կողմերի միջև տնտեսական և առևտրային փոխգործակցությանը, ինչպես նաև խրախուսել Կողմերի միջև առևտրի ընդլայնումը։ 
Համաձայնագիրը կարգավորում է տնտեսական համագործակցության հարցերի լայն շրջանակ, մասնավորապես՝ իրավական և հորիզոնական պարտավորությունները, փոխադարձ առևտրի դյուրացումն ու խթանումը, ներքին շուկայի պաշտպանությունը, մաքսային կարգավորումը, սանիտարական և բուսասանիտարական միջոցառումները, առևտրում տեխնիկական խոչընդոտները, պետական գնումները, էլեկտրոնային առևտուրը և այլ բնագավառներին առնչվող խնդիրներ: 
	Առավել բարենպաստ ռեժիմի ապահովման նպատակով Համաձայնագրով նախատեսվում են Կողմերի հորիզոնական պարտավորությունների, ազգային ռեժիմի, ապրանքների արտահանման և ներմուծման գործընթացների ժամանակ կիրառվող կանոնակարգերի թափանցիկություն, ինչպես նաև ընդհանուր առևտրում պաշտպանիչ միջոցների կիրառման ժամանակ ԱՀԿ նորմերի ապահովում:
Համաձայնագրում հատուկ ուշադրություն է դարձվում փոքր և միջին ձեռնարկությունների փոխգործակցությանը, ինչպես նաև համաձայնագրով ստեղծված հնարավորությունների և կիրառվող կանոնակարգերի մասին բիզնեսին ժամանակին տեղեկացնելու պարտավորություններին: 
[bookmark: _Hlk153186735]Համաձայնագրի կնքման արդյունքում ԵԱՏՄ անդամ պետությունները ստանում են մուտքի արտոնյալ պայմաններ ապրանքային անվանացանկի 86%-ի չափով, որի արտահանման ծածկույթը դեպի Արաբական Միացյալ Էմիրություններ Եվրասիական տնտեսական միության համար կազմում է 98%:
[bookmark: _Hlk199942427]Հայաստանի Հանրապետությունից դեպի ԱՄԷ արտոնյալ պայմաններով արտահանման ծածկույթը կկազմի ընթացիկ արտահանման 95%-ը,  մնացած 5%-ը չի ծածկվում զիջումներով։ Հիմնականում դա վերաբերում է ծխախոտին և ծխախոտի փոխարինիչներին, պղնձի հանքաքարերին, ալկոհոլային խմիչքներին, ալկոհոլ պարունակող շոկոլադին և հյութերին։ Ծխախոտը և ոգելից խմիչքները համակարգային հանումներ են ԱՄԷ կողմից, որոնց մուտքը արգելված է բոլոր ազատ առևտրի համաձայնագրերում, որոնց կողմ է հանդիսանում ԱՄԷ-ն:
[bookmark: _Hlk199942494]2023 թվականի դրությամբ Հայաստանից ԱՄԷ արտահանվող 270 ապրանքներից 217-ի համար Համաձայնագրի ուժի մեջ մտնելուց հետո կսահմանվի մուտքի արտոնյալ ռեժիմ։ Արդյունքում՝ արտահանման ծավալների պահպանման դեպքում հայկական արտահանողները ուղղակի կսուբսիդավորվեն մոտ 500 հազ. ԱՄՆ դոլարով, իսկ Հայաստանից ԱՄԷ արտահանվող ապրանքների միջին մաքսատուրքը 6%-ից կնվազի 2,6%-ի։
Համաձայնագրի անբաժանելի մաս են հանդիսանում նաև կից ցանկերը, որոնց մեջ ներառված ապրանքատեսակների հանդեպ Կողմերը պատրաստ են տրամադրել սակագնային արտոնություններ: Հայկական կողմից ներկայացված առաջարկներում հիմնականում ներառված են այն ապրանքները, որոնք հանդիսանում են Հայաստանի Հանրապետության արտահանման առաջնային հետաքրքրություն ունեցող ապրանքներ։ 
Գյուղատնտեսական ապրանքների մասով՝ հայկական կողմից ներկայացված առաջարկներում հիմնականում ներառված են այն ապրանքները, որոնք հանդիսանում են Հայաստանի Հանրապետության արտահանման առաջնային հետաքրքրություն ունեցող ապրանքներ, մասնավորապես՝ այլ թարմ մրգեր, այդ թվում՝ ելակ, վայրի ելակ և այլն, լակտոզա, թարմ լոլիկ, մրգահյութեր, մեղր, ջեմեր, շաքարով հանքային ջուր, կենդանի բույսեր, խնձոր, ծիրան, սոուսներ և այլն։
Ընդհանուր առմամբ, նշված ապրանքատեսակների համար Հայաստանից ԱՄԷ գյուղատնտեսական ապրանքների արտահանման ծավալը գերազանցում է 1.5 մլն ԱՄՆ դոլարը։ Միաժամանակ, նշված ապրանքատեսակների համար ԱՄԷ շուկայի ծավալը գնահատվում է մոտ 550 մլն ԱՄՆ դոլար, իսկ Հայաստանի արտահանման ներուժը՝ առնվազն 10 մլն ԱՄՆ դոլար, արտահանման չիրացված ներուժը բավականին մեծ է, որը կարող է իրականացվել Համաձայնագրի գործելուց հետո։
Արդյունաբերական  ապրանքների մասով ընտրությունը ևս իրականացվել է վերոնշյալ սկզբունքով և ներառում է այնպիսի ապրանքներ, ինչպիսիք են ալյումինե փայլաթիթեղ, ալյումինե համաձուլվածքներ, բժշկական սարքեր, ռադիոէլեկտրոնային սարքավորումներ, այլ կահույք, ռադիոհեռարձակման սարքավորումներ և այլն։
Ընդհանուր առմամբ, նշված ապրանքատեսակների համար Հայաստանից ԱՄԷ արդյունաբերական ապրանքների արտահանման ծավալը գերազանցում է 9.5 մլն ԱՄՆ դոլարը: Միաժամանակ, նշված ապրանքատեսակների համար ԱՄԷ շուկայի ծավալը գնահատվում է 51 մլրդ ԱՄՆ դոլար, իսկ Հայաստանի արտահանման ներուժը՝ առնվազն 25 մլն ԱՄՆ դոլար, արտահանման չիրացված ներուժը բավականին մեծ է, որը կարող է իրականացվել Համաձայնագրի գործելուց հետո։
Արդյունաբերական ապրանքների համատեքստում Հայաստանի Հանրապետության արտահանման առաջնային հետաքրքրություն ունեցող ապրանք են հանդիսանում ոսկերչական իրերը (ԵԱՏՄ ԱՏԳ ԱԱ 7113 19 10), որոնց հանդեպ ձեռք է բերվել էմիրաթական շուկա անմաքս մուտքի հասանելիություն։ Միաժամանակ, ԵԱՏՄ հանումների ցանկում պահպանվել է ոչ արդյունաբերական այլ ալմաստների (ԵԱՏՄ ԱՏԳ ԱԱ 7102 39) նկատմամբ սակագնային պաշտպանությունը։ Այսպիսով, ՀՀ շահերը ոսկերչական արդյունաբերության մասով ամբողջությամբ հաշվի են առնվել։
Համաձայնագրի ստորագրումը պայմանավորված է Եվրասիական տնտեսական միության շրջանակներում համագործակցությամբ, որը բխում է ՀՀ կառավարության 2021 թվականի օգոստոսի 18-ի №1363-Ա որոշմամբ հավանության արժանացած Կառավարության 2021-2026թթ. ծրագրի հավելվածի 1․1 կետի դրույթներից, մասնավորապես՝ ԵԱՏՄ-ի շրջանակներում կառավարությունը շարունակելու է նախաձեռնողական և փոխշահավետ համագործակցության տարբերակների քննարկումները՝ միտված կառույցի ընձեռած հնարավորությունների առավելագույն օգտագործմանը, գործընկեր երկրների միջև առևտրաշրջանառության ծավալների աճին և կոոպերացիաների զարգացմանը։ 
[bookmark: _GoBack]Ելնելով վերոգրյալից` ՀՀ էկոնոմիկայի նախարարությունը նպատակահարմար է գտնում նշված Համաձայնագրի ստորագրումը Հայաստանի Հանրապետության անունից:

